
Om denne boka

Frustrert Tinder-kjærleik.

Hovudpersonen i denne leikne og humoristiske diktsamlinga har det eigentleg heilt fint. Heilt til den dagen ho byrjar å sjå menn. Da bryt sjølvsagt helvete laus. Ho lagar seg ein profil på Tinder. Kor vanskeleg kan det vere å finne ein mann ein kan kjenne nærleik til? Det er trass i alt mange av dei i Tinder-straumen. Men korleis gjer ein gode val i eit hav av ingeniørar, skjematisk posering med sjølvfiska fisk og emoji-rebusar frå dyre-, plante- og mineralriket? Og kva skal til for sjølv å bli vald i ein kortstokk av hjartedamer?

Treffast?

Han sa ho var fin

at han ofte var i byen

at han ville treffe henne att.

Ho trudde ho var fin

at han ofte var i byen

at han ville treffe henne att.

Ho tok alt så bokstavleg, den jenta.


KARI ANNE BYE

EG ET FØR EG KJEM

Dikt

INNHALD

1 Hestane

2 Ein mann som kan riste verda

3 Dagane

4 Ein mann som et før han kjem

5 Vandrarane

6 Ein mann som kan terge på seg gråstein

7 Fuglane


1 HESTANE


EG GÅR

Det byrja med at han la klinkekuler i skoa hennar.

Knytte knute på strømpebuksene.

Smula knekkebrød i senga.

Stilte inn radioen hennar på P4.

No går eg frå deg, sa ho til slutt.

Å, viss du kjenner det slik, så, sa han.


UTAN SAKN

Ein saknar ikkje det ein ikkje treng.

Manglar ein noko ein ikkje saknar, manglar ein eigentleg ingenting.

Det er stor fridom i dette.

Å vere utan, men ikkje sakne.

Den sommaren byrja ho sjå dei.

På bussane, på kafeane, på uteplassane.

Desse mennene som sikkert hadde vore der heile tida.

No såg ho dei. Og alt ho sakna.


VAKRE HESTAR

Dei var som vakre hestar.

Dei bevega seg rundt i verda og berre var

vakre.

Ho sette pris på estetikken.

Ho var ein estetikar, sa ho til seg sjølv.

Men ho gjekk ikkje bort

til dei.

Vakre hestar er noko ein beundrar på avstand.


BERRE KJÆRLEIK OG DØD?

Ho gjekk lenge og såg på dei.

Så gjekk ho lenge og tenkte på dei.

Så gjekk ho ei lang, lang tid og snakka om dei.

Herregud, slutt å vere heilt Tor Jonsson, kom deg ut og

få deg noko!

Det hadde toppa seg for kameraten.


EIT DÅRLEG MENNESKE

Det var kameraten som hadde oppretta Tinder-profilen hennar

ei laurdagsnatt da dei begge skulle ha slutta å drikke for lenge sidan.

Dagen etter sletta ho han.

Ho kjende at ho alt hadde blitt eit dårlegare menneske av å sile andre

menneske.

Så drakk dei seg fulle att.

Denne gongen får du ikkje slette han, sa kameraten.

